
ПРЕДГОВОР 

 

Секое научно истражување претставува логичко и систематско барање но-

ви и корисни информации за одредена појава, одредно прашање или одреден 

проблем и е, всушност, начин на размислување. Секое научно истражување 

има длабоки корени во човековиот порив да се разбере сложеноста на светот 

околу нас со цел да им се помогне на другите. Всушност, истражувањето е ор-

ганизиран и систематски процес што се презема за  подобро да се разбере од-

реден проблем, за да се дополни постојното знаење за него и за да се подобри 

практиката зашто научното истражување е значајно само ако влијае на прак-

тиката. Според тоа, секое научно истражување треба да создава знаење и да 

придонесува за развој на науката и на општеството во целина, како и за подоб-

рување на постојната практика.  

Во центарот на секое истражување се наоѓа важно и корисно прашање на 

кое треба да се даде одговор. Ако нема прашање, всушност, не постои ни ис-

тражување. Истражувањето мора да е квалитетно за да создава знаење што ќе 

биде применливо надвор од истражувачкиот контекст и за да има импликации 

врз креаторите на образовната политика.   

Истражувачката работа е и критички и креативен процес зашто треба да се 

најдат информации што ќе помогнат во решавање на одреден проблем, тие ин-

формации треба критички да се испитаат за на крајот да се изведат соодветни 

заклучоци и препораки. Иако не постои формула за да се развие квалитетно 

истражување, треба да се потенцира дека истражувачкиот процес, во исто вре-

ме, е повторлив процес зашто истражувачот постојано се навраќа на истражу-

вачкото прашање, на методите и на податоците кои водат до нови идеи.  

Оваа книга им е наменета на сите студенти од прв, втор и трет циклус сту-

дии што студираат во различни области поврзани со науката за јазикот. Таа ги 

воведува студентите во основните концепти на квалитативните истражувања и 

во карактеристиките и методите (пристапите) за собирање и анализа на пода-

тоците во овие истражувања со цел да планираат, спроведат и напишат квали-

тативно истражување во областа на јазикот. Таа има за цел да им помогне на 

студентите да се стекнат со општествено-научни и истражувачки вештини и 

знаења, како и со знаењa за  квалитативните истражувања во науката за јази-

кот и со вештини за нивното спроведување.  

